
Na Yesu nim sɛ ɔsom mu akannifoɔ 
no pii dɔ sika dodo sene Onyankopɔn.  
Ɔkaa deɛ ɛtoo nkurɔfoɔ baanu bi, ne 
deɛ nti a ɛho nhia sɛ wobɛpere 
ahonyadeɛ agya Onyankopɔn hɔ. 



Osikani bi tenaa ase 
na ɔwɔ ntaadeɛ a ɛyɛ 
fɛ na ne boɔ yɛ den 
pa ara. Na ɔsiesie 
ne ho te sɛ ɔhene. 



Na osikani yi sane didi yie. Na n’aduane biara te sɛ 
apontoɔ kɛseɛ. Na sika abu ne so ma ɔtumi tɔ 
biribiara a ɔpɛ di no anɔpa, awia, anwummerɛ - anaa 
deɛ ɔde bɛdwodwo n’akoma. 



Osikani yi pono ano na ohiani, yarefoɔ, ɔsrɛsrɛfoɔ a 
ɛkɔm de no da. Na ne din de Lasaro. 



Na akuro atutu Lasaro 
mmɔborɔfoɔ yi ho nyinaa. 
Ɛbɛtumi aba sɛ na ɔyare. Ebia na 
afoforɔ aniɛyaa a wɔde hyɛ no na 
ama ne ho atwitwa ne wapirapira 

saa no. Ebia na ne ho atutu 
akuro firi sɛ ɔnnya aduane

bi te sɛ, nufusuo, 
atosodeɛ ne

nnam nni. 



Lasaro kɔn dɔɔ 
sɛ ɔbɛnya 
aduane adie. 
Anka n’ani 
bɛgye 
mporoporowa 
a ɛfiri osikani 
no pono so no. 



Na ɛtɔ da a, 
akraman a 
wɔnni wura 
ba ɔsrɛsrɛfoɔ 
mmɔborɔfoɔ 
yi nkyɛn. 
Wɔhwiahwia 
ne ho taferee 
n’akuro mu.



Anɔpa bi, 
Lasaro 
antumi 
ansɔre. 
Ohiani srɛsrɛ 
a ɛkɔm de no 
na ɔnni 
adamfoɔ 
biara no afiri 
ateasefoɔ 
asase so. 



Berɛ a Lasaro wuiɛ ara pɛ na 
n’anigyeɛ hyɛɛ aseɛ. Yesu see 

wɔn sɛ Abɔfoɔ bɛfaa no kɔɔ Abraham nkyɛn. 
Onyankopɔn kyekyeree Lasaro werɛ. 



Osikani no nso wuiɛ. Ne sika bebrebe nyinaa 
antumi annye no nkwa. Berɛ a owuo baeɛ no, obiara 

antumi ansi ano. 



Wɔsiee osikani no. Ɛbɛtumi aba sɛ na ɛyɛ ayikɛseɛ. 
Ebia nkurɔfoɔ bɔɔ no aba so sɛ na ɔnim nyansa na 
wadi yei. Nanso wɔn abasobɔ no ammoa no. 
Osikani no kɔɔ bonsamgyam. 



Bonsamgya mu hɔ no, Osikani no suiɛ sɛ, “Agya 
Abraham, soma Lasaro na anka ɔmfa ne nsateaa 
mmɔ nsuo mu mfa mmɛdwodwo me tɛkyerɛma; na 
me ho reteetee 
me wɔ ogya 
yi mu.”



Abraham kaee osikane no 
sɛ, “Wote ase no, na wowɔ 
biribiara nanso na Lasaro 
nni hwee. Seesei 
wɔakyekyere Lasaro werɛ 
ɛnna woreteetee. Obiara 
ntumi ntra eku a ɛda wo 
yɛn ntam no.”



Osikane no srɛɛ sɛ, “Soma Lasaro 
na ɔnkɔbɔ me nuanom baanum no 
kɔkɔ. Mempɛ sɛ wɔbɛba beaeɛ a 
ateetee wɔ yi.”



Abraham buaa no sɛ, “Wo nuanom no 
wɔ Onyankopɔn asɛm.”  Sɛ wo nuanom 
baanum yi ntumi nnye Twerɛ no nni a, 
mpo sɛ Lasaro nyane firi awufoɔ mu a 

wonnye nni saa ara.



Berɛ a Yesu wiee osikani no ne Lazarus 
abasɛm no ka no, ebia ɔsom mu akannifoɔ 
no sesee wɔn ho wɔn ho sɛ, “Medɔ 
ahonyadeɛ sene Onyankopɔn anaa?” 
Seesei wɔahunu deɛ sɛ wɔantie 
Onyankopɔn asɛm a ɛbɛsi. 



Osika, Ohiani

Ayɛsɛm a ɛfiri Onyankopɔn asɛm, 
Twerɛ Kronkron no mu,

wɔ

Luka 16

"Wo nsɛm ano ma hann." 
Nnwom 119:130



44 60

Awieeɛ



Saa Twerɛ Kronkron mu ayɛsɛm yi kasa fa yɛn Nyankopɔn 
Nwanwafoɔ a ɔbɔɔ yɛn na ɔpɛ sɛ yɛhunu No no ho kyerɛ yɛn.

Onyankopɔn nim sɛ yɛayɛ nneɛma bɔne pii, deɛ Ɔfrɛ no bɔne no. 
Bɔne ho asotweɛ ne owuo nanso Onyankopɔn dɔ wo pa ara nti 
Ɔsomaa ne Ba Barima koro, Yesu ma no bɛwuu wɔ asennua no 

so gyee wo bɔne ho asotweɛ. Ɛna Yesu sɔre bɛyɛɛ Ɔteasefoɔ bio 
bɛsene kɔɔ Ɔsoro Aheman mu! Sɛ wogye Yesu di na wosrɛ no sɛ 
Ɔmfa wo bɔne nkyɛ wo a, Ɔbɛyɛ. Afei Ɔbɛba abɛtena wo mu ama 

wo ne No atena afebɔɔ.

Sɛ wogye di sɛ yei ne nokorɛ no a, ka yei kyerɛ Onyankopɔn: 
Me Dɔfo Yesu, Megye di sɛ woyɛ Onyankopɔn, na wobɛyɛɛ onipa 

wuu me bɔne ho, na seesei Woda so te ase. Mesrɛ Wo bra 
m’abrabɔ mu na fa me bɔne kyɛ me, sɛdeɛ ɛbɛyɛ a mɛnya ɔbra 
foforɔ seesei, na da koro bi me ne Wo akɔ afebɔɔ. Boa me na 

menyɛ setie mma Wo na mentena ase mma Wo sɛ Wo ba. Amen.

Kenkan Twerɛ Kronkron no na wo ne Onyankopɔn nni 
nkɔmmɔ da biara! Yohane 3:16

